Azərbaycan vətəndaşlarına  və ictimai təşkilatlara
Müraciət
Möhtərəm həmvətənlər! Azərbaycan Bəhai dini İcmasının Milli Şurası İran İslam Respublikasında həmin ölkənin siyasi və dini rəhbərliyinin göstərişi ilə ETTELAAT qüvvələrinin dindaşlarımıza  qarşı başladığı növbəti təqib kampaniyasından ciddi narahat olduğunu bildirir.

 May ayının 14-də İran Bəhai icmasının Milli Şurasının 6 rəhbəri (tutulanlardan ikisi qadındır) – F.Abadi, C.Xancani, Ə.Nəimi, S.Rizai, B.Təvəkküli, V.Tizfəhmini həbs edilərək amansız işgəncələrlə ad qazanmış Tehranın Evin həbsxanasına salınmışlar (şuranın daha bir üzvi Məhvəş Sabiti üç ay əvvəl həbs edilmişdir). Tutulanların yeganə günahı Bəhai dininə mənsub olmalarıdır. Bəhai dini icmasının üzvlərinə qarşı təqib kompaniyasına hazırlıq mediyada getdikcə artan hucumlar fonunda həyata keçirilmiş, radio və televiziyada Bəhai dinini ittiham edən və möminləri təhqir edən verililişlər getmişdir. Nifrət və dini dözümsüzlük yaradan təbliğatın nə ilə nəticələnəcəyi hamıya yaxşı məlumdur. Bu hadisə kütləvi həbslərin və qətllərin başlanğıcı ola bilər.Yaxın keçmiş bunun dəhşətli nəticələri haqda həddən artıq çox misal verir. 
Bəhai dininin vətəni İran olsa da, dünyanın heç bir ölkəsində bəhailər bu ölkədə olduğu kimi ciddi təqiblərə məruz qalmamışlar.
Keçən əsrin səksəninci illərində də İran Bəhai İcmasının 9 nəfər rəhbəri indiki rejim tərəfindən həbs edilmiş və heç bir iz buraxılmadan yox edilmişlər. Onları əvəz edən 8 nəfərdən ibarət  ikinci qrup isə çox keçmədən yenə həbs olunmuş və edam edilmişlər. 

Ümumiyyətlə isə, son 100 ildə İranda bəhai əqidəsinə görə 20 000-dən cox insan öldürülmüş, on minlərlə insan həbsxanalara salınmış, başqa ölkələrə mühacirət etməyə məcbur olmuşdur. Dəfələrlə, istər şah, istərsə də indiki rejim dövründə İranın müxtəlif şəhər və əyalətlərində yüzlərlə insanın ölümünə səbəb olmuş talanlar törədilmiş, bəhailərə məxsus evlər, müəssisələr yandırılmış, qəbirstanlıqlar və ibadət evləri dağıdılmışdır. Ölkədən çıxmaq imkanı  olmayan 350 min insan İslam dininə və İran İslam Respublikasına xəyanətdə ittiham olunaraq ən elementar insan haqlarından (ali təhsil almaq, dövlət  idarələrində işləmək, təqaüd almaq və s.) məhrum edilmişlər. Halbuki, bəhailər tək Allahı tanıyır, Dinlərin və Bəşəriyyətin əzəli birliyinə inanır, yaşadıqları ölkənin qanunlarına itaət edir, siyasətə qarışmır, ictimai-faydalı əməklə məşğul olmağı ibadət bilir, İslam və başqa dinlərin ardıcılları ilə dostluq və mehribanlıq münasibətlərini rəhbər tutur, yaşadıqları ölkənin maddi və ruhani tərəqqisi üçün sədaqətlə çalışır, təhsilə, təlim-tərbiyəyə yönəlmiş layihələrdə təmənnasız iştirak edir, cəhalət və xurafatları bütün bəlaların mənbəyi kimi qəbul edərək insanların maarifləndiriliməsində yorulmadan çalışır, sağlam vətənpərvərlik hisslərini alqışlayırlar. 
Əziz həmvətənlər! İran bəhailərinin Milli Şurası üzvlərinin həbs edilməsi və onların başı üstünü almış edam təhlükəsi dünyanın demokratik və tərəqqipərvər insanları tərəfindən hiddətlə qarşılanmış və onların etirazına səbəb olmuşdur.  Bizim sizdən xahişimiz budur ki, bu məsələ ilə bağlı bəşəri dəyərlərə, vicdan azadlığı və insan haqları prinsiplərinə sadiq olduğunu beynəlxalq tribunalardan dəfələrlə bəyan etmiş Azərbaycan dövlətinin mövqeyini ifadə edən bir mövqe nümayiş etdirərək, fanatizm və dini dözümsüzlüklə təkbətək qalmış insanlara mənəvi dəstək olasınız.  Allah sizi hifz etsin.

